
“12 жылдық білім проблемалары”

 ғылыми-практикалық орталығының

 аға ғылыми қызметкері

Қазіргі кезде әлемнің барлық елдерінде оқытудың сапасын бағалауға айрықша көңіл бөлініп отыр. Бағалау технологиясы білім беру жүйесіндегі басым бағыт – білім берудің тұжырымдамасы мен стратегиясына негізделеді. Еліміз 2008 жылы 12 жылдық білім беруге көшкен кезде бағалау жүйесі өзгереді ме? “Бала жетістігін бағалаудың тағы қандай баламалы жүйесін ұсына аламыз?” деген сұрақтар бүгінгі күні педагогикалық қауымдастықты толғандыратыны анық.

Психологтар жүргізген арнайы зерттеу көрсеткендей, оқушылардың оқудағы үлгермеушілігінің басты себептерінің бірі  өзінің оқу әрекетінің нәтижелерін саралап, сыни тұрғыда бағалай білмеуінен болып отыр. Сондықтан мұғалім мен оқушы әрекетін бағалауды ұйымдастырудың тиімді тәсілдерін іздестіру қажеттілігі туындайды.

Қазіргі кезде оқушының білімі мен білігі, қабілеті, тәжірибесі мен жеке бас жетістіктері туралы ақпарат көзі тек мектеппен шектелмейді. Бала қатысатын түрлі білім мекемелері: балалар шығармашылығының орталықтары, оқушылар сарайы, музыкалық және көркемсурет мектептері, өнер, спорттық мектептер, т.б жетіп артылады. Жасөспірімнің бейіндік оқыту түрін таңдау кезінде осы мектептен тыс ұйымдардағы жеткен жетістіктері оның қандай бағдарға бейім екенін анықтауда айтарлықтай маңызды үлес қосады. Осының бәрі оқушының жеке жетістіктерін жинақтап көрсететінін тиімді технологияны жасауға негіз болады.

Қазіргі кездегі білім берудің басты құзыреттіліктерді қалыптастыруға бағдарлануы оқытудың нәтижесін бағалау мен бақылаудың барлық жүйесіне айтарлықтай әсер етеді.

Құзыреттілік – оқушылар дайындығы сапасының сан қырлы және құрылымдық сипатын анықтайтын толық мөлшерде стандартталмайтын баға. Оны оқушының пән бойынша игерген білім, білігінің жинағы деп қабылдауға келмейді. Ол - өзгермелі жағдайда меңгерген білім, білік, дағдыны тәжірибеде қолдана алу қабілеті болып табылатын оқу нәтижесінде алынатын жаңа сапа. Осы тұста қолданылатын сан қырлы шкалалар мен оқушының жеке қасиеттерін бағалауды біріктіретін, оқытудың нәтижесін бағалауды талап ететін түрлі пәнаралық өлшеуіштерді жасау міндеті туындайды.

Бағалауды сапалы жаңарту бағдарламаларының ретінде соңғы кездерде портфолио технологиясы ұсынылып жүр. Бұл технология оқушы әрекетінің нәтижесін объективті түрде бағалауға мүмкіндік береді. Дегенмен, портфолио бағалауда туындап отырған мәселелерді түбегейлі шешеді деуге болмайды.

Шет мемлекеттердің оқыту жүйесінде жоғары бейіндік мектептерде түсуде оқушының жеке жетістік папкасы немесе оқушы Портфолиосы бастымеханизмдердің бірі болып табылады. Бұл технология оқушының түрлі жетістіктерін ескере оырып, қайсібір бейін бойынша оқуын жалғастыруға дайындық деңгейі мен жоғары бейіндік мектепке тиімді әрі ашық конкурс арқылы іріктеу механизмін жаппай тәжірибеге енгізуге арналған негіз жасауға мүмкіндік береді. ТМД мемлекеттерінде бейіндік оқытуға байланысты жүргізіліп жатқан экспериментті ұйымдастыру мен өткізу тәжірибесі көрсеткендей 9-сыныптан кейін тапсыратын мемлекеттік емтихандардың нәтижелері қорытынды аттестацияда аса маңызды болмақ. Бірақ бұл қорытынды маңызды болғанымен, жалғыз болмауы керек. Сондай-ақ оқушының емтиханнан тыс жеткен жетістіктері де бейін таңдауда басты негіз бола бермейді. Өйткені жасөспірім бейіндік оқытуға өтер алдында маңызды қадам жасайтындықтан, оның қателесуі әбден мүмкін. Сол себепті “жасөспірімді қате қадам жасаудан қалай сақтандыру, дұрыс бағытты таңдауда қандай кеңес беру керек” деген мәселе барлығымыз үшін маңызды.

Жоғарыда шет мемлекеттердің тәжірибесінде адам жетістігін бағалаудың бір түрі ретінде Портфолио (portfolio assessment) әдісі кеңінен қолданылыр келе жаьқанын айтып өттік. Ал енді “Портфолио дегеніміз не?” деген сұрақтың басын ашып алуымыз керек.

АҚШ-та портфолионы нәтижелерді бағалаумен қатар қояды да, негізінен құзыреттілік қатынасқа негізделегн оқытуда кеңірек қолданады. Портфолио “аутентикалық бағалаудың” нақты бір түрі болып табылады. Аутентикалық бағалау дегеніміз – тәжірибелік-бағдарлы білім беруде қолданылатын және күнделікті, кәсіби шындық өмірге біртабан жақын жағдайда оқушылардағы білік, дағдылардың қалыптасуын бағалауды қарастыратын бағалаудың түрі. Аутентикалық бағалау оқытуда құзыреттілік қатынас негізінде құзыреттіліктің қалыптасу деңгейін анықтауға бағытталған. Шет мемлекеттердің жалпы білім беретін мектептеріндегі бейіндік оқытуда аутентикалық бағалау кеңінен қолданылады.

Оқытуда жиі қолданылатын аутентикалық бағалаудың бір түрі ретінде нәтижеге бағдарланған портфолио әдісін айтуға болады.

Америкалық педагогтар After мен Spandel (1991) «Портфолио оқушылардың бір немесе бірнеше пән бойынша жетістіктері мен білім деңгейін көрсететін жұмыстарын мақсатты түрде жинақтау» деп түсініктеме берген. Сондай-ақ Портфолионың бала үшін ықпалы қандай?

Біріншіден, балалардың өз жұмыстарын бағалауына, екіншіден, ересектердің баланың жеке дамуын қадағалауына, баланың жеке жұмысының сапасына тікелей ықпал етеді.

"Портфолиоға" педагогика ғылымында түрліше анықтама беріледі. Шетел тілдерінің сөздігінде portfolio ұғымы былайша түсіндіріледі:

1)жазба жұмыстарын, құжаттарды сақтауға және тасымалдауға арналған құрал: а)портфель; ә)"іс", папка;

2)министр лауазымы;

3)бір тақырыпқа біріктірілген жұмыстар сериясы, құжаттар, қағаздар және т.б: а)құнды қағаздар портфелі; ә)суреттер папкасы.

Ал Т.Г.Новикова басқарған редакция алқасы портфолионың қызметін былайша түсіндіреді:

1.Портфолио – оқушының белгілі бір уақыт аралығында оқудағы жеке жетістіктерінің жинағы мен бағасын тіркеу тәсілі.

2.Портфолио – оқушының түрлі салалар бойынша қажыр-қайраты мен жетістіктерін көрсететін оқу нәтижелерінің жинағы.

3.Портфолио – оқушының білім, білік, дағдыларына мониторинг жасауға арналған жүйелі, арнайы жинақталған дәлелдемелер жинағы.

4.Портфолио – оқушының жеке жетістіктері мен тәжірибесін рәсімдеп көрсететін сан алуан ақпараттарды жинақтаған жұмыс папкасы.

5.Портфолио – оқушының жеке өсуін қадағалау болып табылатын өзіндік көрме жұмыстары.

Жоғарыда келтірілген түсініктемелерді жинақтай келгенде Портфолио технологиясы дәстүрлі бақылау-бағалау құралын мейлінше толықтырып тұратындығы байқалады. Оның дәстүрлі жүйеден айырмашылығы – оқушының оқу, шығармашылық, әлеуметтік, коммуникативті қызмет түрлеріндегі нәтижелерін ескеруге мүмкіндік береді, баланың жеке құзыреттілігін айқындайды.

Портфолио бағалаудың тиімді формасы ғана емес, бірқатар педагогикалық міндеттерді шешуге:

· оқушылардың  оқуға деген жоғары қызығушылығын үнемі қолдауға;

· олардың  жеке және белсенді жұмыс жасауын ынталандыруға, оқу және өздігінен ізденіп оқу мүмкіндіктерін кеңейтуге;

· оқушылардың рефлексия жасау мен бағалау дағдыларын дамытуға;

· мақсат қою, өзінің оқу әрекетін жоспарлау мен ұйымдастыруға үйрену білігін қалыптастыруға негіз бола алады.

Портфолионы жасау кезінде Ресей мектептерінде міндетті 3 элемент ескеріледі екен. Мәселен:

1)портфолиоға таңдап салған жұмыстың мақсатын айқындап, түсініктеме хат жазу керек;

2)портфолионың мазмұны көрсетілуі тиіс;

3)оқушының өз талдауы мен болашаққа деген көзқарасы туралы мәлімет.

Портфолионы қолданысқа енгізу баланың дамуына байланысты қажеттілік ауқымын толық ашатын білім беру саясаты мен оқыту әдістерінің өзара әрекеттестігін өзгертуге мүмкіндік береді.

Жалпылай алғанда, Т.Г.Новикова, т.б. авторлардың пікірі бойынша, портфолио – оқу жоспарының бір немесе бірнеше саласы бойынша оқушылардың күш-жігерін, дамуы мен жетістігін мақсатты түрде жинақтап көрсететін жұмыстар жинағы болып табылады.

Ал портфолионың қызметі жөнінде осындай түрлі тұжырымдарды талдай келе, мынадай қорытынды жасауға болады:

· оқушылардың білім, білік, дағдыларының ауқымын көрсете отырып, бағалау процесін жеделдету;

· оқу мақсаттарын қолдау;

· белгілі бір уақыт аралығында оқушының өзгерісі мен өсуін тіркеу;

· оқушылардың, мұғалімдер мен ата-аналардың қатынасын нығайту;

· оқу процестерінің сабақтастығының қамтамасыз ету;

· өздігінен оқуды қолдау;

· оқу мүмкіндіктерін кеңейту;

· оқыту процесін зерттеу мүмкіндіктерін кеңейту;

· анықталған нәтижелерге орай дамуды айқындау;

· алынған нәтижелерге нұсқау жасау мен бағалауға арналған ортақ тәсілді құрастыру;

· оқушылар өз оқуларын еркін бағалай алатын тәсілмен қамтамасыз ету;

· оқушылардың дамуын біркелкі қолдау мүмкіндіктері.

Сонымен, қорыта келгенде, портфолио дегеніміз – белгілі бір уақыт аралығында оқушының оқудағы, шығармашылық, әлеуметтік, коммуникативті қызмет саласындағы құзыреттіліктерін айқындай отырып, жеке жетістіктерінің негізінде өз бейінін айқындауға мүмкіндік беретін жинақ.

Портфолио баланың жұмысына баса мән беруімен қатар, оны талдау мүмкіндігінің болуымен құнды. Сондай-ақ портфолионы оқушылардың қызығушылығын арттыру мақсатында, рефлексия мен өзін-өзі бағалау арқылы оқытуды жүзеге асыру, оқушылардың ойлауы мен жазба жұмыстарын бағалау кезінде қолдануға болады.

Ал, құрметті оқырман, Сіздерді қазақстандық мектептің оқушылары үшін портфолио қызметін ұйымдастыру жөнінде пікір алысуға шақырамыз. Ой бөлісейік.

Бүгінгі күні оқушы білімін бақылаудың тәсілі ретінде тестілеу әдісі кең қолданыс табуда. Алайда тестілеу әдісі  - оқушылар жетістігін бағалау технологиясының бірі ғана. Қазіргі уақытта оқыту нәтижесін бағалаудың басқа да әдіс-тәсілдері бар. Осы мақалада біз оқушылар білімін бағалаудың жаңадан қолданысқа енгізіліп жатқан баламалы тәсілін ұсынамыз.

Портфолио – оқушылар жетістігінің коллекциясы

Керімбаева Майя Сапарбекқызы,

ББЖКБА институтының директоры, 

Астана қ.

Портфолио – оқушының жеке жетістігін жинақтау және бағалау тәсілі. Американдық және Еуропалық білім беруде портфолио “оқушы жұмысының жетістігі мен озықтығын көрсететін коллекция” ретінде анықталады. Портфолионың мектепте пайдалану идеясы өткен ғасырдың 80-жылдары АҚШ-та пайда болды. 90-шы жылдары негізгі мектептің барлық оқушылары үшін ұсынылды. Бұл әдістеме оқушылардың қызығушылық аясын анықтауға, олардың өз бейініне сәйкес мектептің жоғарғы сатысында сауатты түрде таңдау жасауға мүмкіндік береді.

Портфолионың қолданыстағы бағалау жүйесінен басты айырмашылығы неде? Бағалаудың 5 балдық дәстүрлі жүйесі мен тестілеу негізінен, білімдегі кемшіліктерді анықтаса, портфолио оқушының үйірме, олимпиада, жарыс, шығармашылық конкурстар, сабақтардағы жетістіктерін көрсетеді. Портфолионың негізгі мақсаты: оқушының білім алу процесі бойынша есебін ұсыну, оның оқудағы жетістігін бақылау, маңызды білім нәтижесін көру, оқушы жетістігін сапалық және сандық жағынан бағалау.

Көптеген Ресейлік басылымдарда Портфолио педагог-практиктерге маңызды мінндеттерді шешуге көмектесетінің атап айтылған, мысалы:

· Оқушылардың сабаққа деген жоғарғы деңгейін қолдау;

· Белсенділігі мен дербестігін көтермелеу;

· Оқуға деген іскерлігін қалыптастыру, алынған білімі мен дағдысын практикада қолдана білу.

Бейіндік таңдаудың алдында ресей мектептерінде портфолионы негізгі мектепті бітіруші рейтингінің құрамдас бөлігі ретінде қорытынды аттестаттаудың нәтижесімен бірге пайдалану ұсынылып отыр.

Мазмұны бойынша портфолионы 3 моделге бөледі.

Құжаттар портфолиосы – сертификатталған жеке білім жетістіктерінің портфелі. Оған жататындар: диплом, грамота, оқушының мектепте және одан тыс белсенділігі ментабысын растайтын басқа да ресми құжаттар.

Жұмыс және жоба портфолиосы.

Оқушының әр түрлі шығармашылық және жобалық жұмыстарының жинағы, сондай-ақ оның оқу және шығармашылық белсенділігінің негізгі түрі мен бағыттарының сипаттамасы: ғылыми конференция, конкурстарға қатысуы, факультатив өтуі, спорт пен өнердегі жетістіктер т.б.

Портфолионың осы түрін оқушы жұмысының, суретінің, бейне жазбасының қосымшасы берілетін шығармашылық кітапша ретінде рәсімдеуге болады.

Пікірлер портфолиосы – оған мұғалімдер, сыныптастар, сондай-ақ өзінің жұмысы мен оның нәтижесі туралы оқушының жазбаша талдауы енгізіледі. Ол қорытынды, пікірлеме, пікір, резюме, ұсыныс хат пакеті түрінде болуы мүмкін.

Ұсынылған модельдер негізінде практикада кешенді моделдер неесе аталған моделдің біреуін жүзеге асыратын “Қарапайым” түрі құрылуы мүмкін.

Ресейде эксперимент ретінде аттестатты толықтыратын портфолио бойынша қорытынды құжаттардың жобасын әзірлеу және сынақтан өткізу ұсынылды. Мынадай мүмкін болатын нұсқалары берілді: қорытынды балл көрсетілетін аттестатқа қосымша ретінде, сондай-ақ сертификат тізімдемесі ретінде немесе қорытынды нәтижесінен тыс оқушының белсенділігі мен жетістігі көрсетілетін сынақ кітапшасы түрінде.

Аталған тақырып бойынша басылымдарды талдау барысы АҚШ-тың көптеген мектептерінде эксперимент ретінде портфолионы қорғау жөнінде қосымша емтихан өткізілетінін көрсетті, бірақ ХҰБТ-ны өткізудің американдық нұсқасынан босатылмайды. Емтихан кезінде оқушылар портфолиомен таныстырып, өз жұмыс процесі мен нәтижесі туралы айтып береді.

Сонымен, оқуда портфолионы қолдануға арналған әдебиеттерді талдау барысы мектептегі білім беруді жаңарту үшін портфолионың үлкен мүмкіндіктері бар екенін көрсетті. Біздің республика мектептерінде портфолио технологиясын меңгеру – білім беру сапасын көтерудің маңызды бағытының бірі болуы мүмкін.

